
INSON KAPITALIGA INVESTISIYALARNI 
JALB QILISH AHAMIYATI 

Sa’dullaev Oybek Turdiali oʻgʻli
Toshkent kimyo texnologiya instituti Shahrisabz filiali oʻqituvchisi

Umrzoqov Jonibek Baxtiyor oʻgʻli 
Toshkent kimyo texnologiya instituti Shahrisabz filiali talabasi

Annotatsiya: Maqolada inson kapitaliga investisiyalarni yoʻnaltirishning mohiyati oʻrganilgan hamda bu investisiyalarning 
mamlakat iqtisodiy taraqqiyotiga ta’siri tadqiq etilgan. Shuningdek, Global Innovasion Indeksda Oʻzbekistonning oʻrni inson 
kapitaliga kiritilgan investisiyalar nuqtai nazaridan tahlil etilgan. Ish soʻnggida mavzuga doir xulosalar shakllantirilgan.

Kalit soʻzlar: inson kapitali, investisiya, iqtisodiy oʻsish, innovasiya, samaradorlik, daromad, xarajat, mehnat unumdorligi, 
sarmoya, ilm-fan, innovasiya resurslari, innovasiya natijalari.
Abstract: The article discusses the essence of investing in human capital and examines the impact of these investments 
on economic growth. The position of Uzbekistan in the Global Innovation Index was also analyzed in terms of investment 
in human capital.

Key words: human capital, investments, economic growth, innovations, efficiency, income, expense, labor productivity, 
capital, science, innovation resources, innovation results.
Аннотация: В статье рассматривается сущность инвестиций в человеческий капитал и исследуется влияние этих 
инвестиций на экономический рост. Также было проанализировано положение Узбекистана в Глобальном инно-
вационном индексе с точки зрения инвестиций в человеческий капитал.

Ключевые слова: человеческий капитал, инвестиции, экономический рост, инновации, эффективность, доход, 
расход, производительность труда, капитал, наука, инновационные ресурсы, инновационные результаты.

K I R I S H
Innovasion iqtisodiyotni shakllantirish sharoitida xodimlar, ularning malakasi va tajribasi moliyaviy-iqtisodiy 

faoliyatning muhim omilidir. Iqtisodiy muhitdagi globallashuv jarayonlari yangi axborot resurslari va texnologi-
yalaridan foydalanishga, iqtisodiyotning yangi sohalarini rivojlantirishga undaydi. Bu esa oʻz navbatida inson 
kapitalini rivojlantirishga boʻlgan ehtiyoj ham yildan-yilga ortib borishiga oʻz ta’sirini koʻrsatadi. Shu sababli 
bugungi kunda inson kapitaliga investisiya kiritishga qaratilgan chora-tadbirlarni ishlab chiqish va amalga 
oshirish davr talabidir. Bu borada muhtaram Prezidentimiz Sh.M.Mirziyoev ta’kidlaganlaridek, “dunyo tajribasi 
shuni koʻrsatadiki, yosh avlodni har tomonlama barkamol etib voyaga etkazish uchun sarflangan sarmoya jami-
yatga oʻn, yuz barobar koʻp foyda keltiradi”. Texnologik jarayonlarning muntazam yangilanib borishi, innova-
sion rivojlanish va intensiv iqtisodiy oʻsish omillarining tobora oshib borayotganligi mazkur jarayonlarga tezkor 
moslasha oladigan, malakali kadrlarga boʻlgan talabni yanada oshirmoqda. Shu boisdan ham mamlakatimizni 
2030-yilgacha rivojlantirishning huquqiy asosi hisoblangan Yangi Oʻzbekiston Taraqqiyot strategiyasida “...
inson kapitalini rivojlantirish” eng ustuvor yoʻnalishlardan biri sifatida e’tirof etilgan. Mazkur holat respublika-
mizda inson kapitalini rivojlantirishga davlat siyosati darajasida e’tibor qaratilishi va bu maqsadlarda salmoqli 
investisiyalar qilinishidan dalolat beradi. 

A D A B I Y O T L A R  S H A R H I
Yana bir xorijlik olim M.Grechko “xodimlarni oʻqitish, ularning salomatligini asrash, ijtimoiy kafolatlarni 

ta’minlash – bularning barchasi bugungi kunda nafaqat insonning shaxs sifatida kamol topishida, balki kor
xonaning yanada raqobatbardosh rivojlanishida ham muhim ahamiyat kasb etadi”, deya ta’kidlaydi. Rossiyalik 
olima K.Bursevaning fikricha, inson kapitalining shakllanishi va rivojlanishiga ichki va tashqi omillar sezilarli 
ta’sir koʻrsatadi. Ichki omillar insonning oʻzi bilan bevosita bogʻliq boʻlsa, tashqi omillar boshqa subektlarning 
inson kapitalini shakllantirish va rivojlantirishga ta’siri bilan bogʻliq. 

Mahalliy iqtisodchi olim Q.Abduraxmanov “inson kapitalini, eng avvalo, uning bilim darajasini oshirish orqali 
roʻyobga chiqarish mumkinligiga yoshlarda ishonch bor. Ta’lim yuqori ish haqi, yuqori martaba, moddiy boylik 
va moliyaviy barqarorlikni kafolatlaydi”, deb ta’kidlaydi. Yana bir mahalliy iqtisodchi olim O.Ochilovning fikricha, 

inson kapitaliga kiritilgan har bir investisiya etarli darajada yuqori rentabellik va qoplanish muddatiga ega boʻl-
sagina oʻzini oqlaydi. Shuning uchun real iqtisodiy voqelikda inson kapitaliga investisiyalarni amalga oshirish 
boʻyicha tavakkalchilikni tahlil qilish, ularning iqtisodiy samaradorligini baholash korxona investisiya siyosatini 
roʻyobga chiqarishda juda dolzarbdir. Shu bois bugungi kunda xoʻjalik yurituvchi sub’ektlar duch keladigan 
asosiy muammo bu inson kapitaliga investisiyalar va ularning samaradorligini baholashdan iborat.

Inson kapitalining turli davlatlarning iqtisodiy oʻsish sur’atlariga hamda turli kompaniyalarning innovasion 
faolligiga ta’siri R.Melnikov asarlarida yoritilgan boʻlsa, raqamli texnologiyalar rivojlanishining inson kapitaliga 
ta’siri S.Gʻoyibnazarov asarida keltirilgan. 

T A H L I L  V A  N A T I J A L A R  M U H O K A M A S I
Ilm-texnika taraqqiyoti va ijtimoiy-iqtisodiy rivojlanish davrida inson kapitali mamlakat kelajagini belgilay-

digan zaruriy omilga aylanib bormoqda. Inson kapitali barqaror iqtisodiy oʻsishning asosi va innovasiyalarni 
harakatlantiruvchi kuchdir.  

Inson kapitaliga investisiyalar – bu alohida shaxslarning qobiliyatini, uning malakasini oshirishga va rivoj
lantirishga kiritilgan sarmoya boʻlib, bundan koʻzlangan asosiy maqsad mehnat unumdorligini oshirishdir.

Ta’limga sarmoya kiritish inson kapitalini rivojlantirishning muhim jihati hisoblanadi. U maktablar, kollejlar 
va universitetlardan olingan rasmiy ta’limni, shuningdek, kasbiy ta’lim dasturlarini oʻz ichiga oladi. Ta’limning 
har bir yangi bosqichida egallangan kasbiy kompetensiyalar kelajakda inson kapitalining iqtisodiy samarasini 
oshirishga xizmat qilishiga qaratilgan ragʻbatlantirishlar ijobiy natija beradi. Ta’lim odamlarni doimiy oʻzgaruv
chan dunyoda zarur boʻlgan muhim bilimlar, tanqidiy fikrlash qobiliyatlari va moslashish qobiliyatlari bilan ta’min-
laydi. Ta’lim yuqori ish haqi, yuqori martaba, moddiy boylik va moliyaviy barqarorlikni kafolatlaydi.

Bilim va koʻnikmalarni rivojlantirish inson kapitaliga investisiyalarning yana bir muhim sohasidir. Semi-
narlar, shogirdlik va ish joyida oʻqitish orqali shaxslar mehnat bozorida talab qilinadigan maxsus koʻnikmalarga 
ega boʻlishlari mumkin. Koʻnikmalarni rivojlantirish bandlikni, mehnat unumdorligini va umumiy iqtisodiy oʻsishni 
oshishiga oʻz ta’sirini koʻrsatadi. Ta’lim va ishlab chiqarishga tayyorgarlik insonning bilim darajasini oshiradi, bu 
oʻz navbatida inson kapitalining hajmi va sifatiga ijobiy ta’sir etadi. 

Salomatlik va farovonlikka sarmoya kiritish ham inson kapitalini rivojlantirishning ajralmas qismidir. Sifatli 
tibbiy xizmatdan foydalanish, profilaktika choralari va sogʻlom turmush tarzini targʻib qilish mehnat unumdor-
ligini oshirishga yordam beradi va kasallik tufayli yoʻqolgan ish kunlari sonini kamaytiradi. Sogʻliqning qoniqarsiz 
holati unumdorlikni pasaytiradi, chunki jismoniy jihatdan zaif va bemor ishchilar oʻz qobiliyatlarini toʻliq amalga 
oshira olmaydilar, shu sababli tashkilotlar oʻz xodimlari sogʻligiga investisiya kiritadilar.

Bundan tashqari, ijtimoiy va iqtisodiy inklyuzivlikni ragʻbatlantirish inson kapitaliga sarmoya kiritishning 
muhim jihati hisoblanadi. Jinsi, etnik kelib chiqishi va ijtimoiy-iqtisodiy kelib chiqishidan qat’i nazar, teng imkoni-
yatlar va resurslardan foydalanish imkoniyatini ta’minlashga harakat qilish kerak. Inklyuziv siyosat va dasturlar 
barcha shaxslarning oʻz salohiyatini roʻyobga chiqarish va jamiyatga hissa qoʻshish imkoniyatiga ega boʻlishini 
ta’minlaydi.

Inson kapitaliga investisiyalarni oshirish orqali innovasiya resurslarining sifatini oshirish, soʻngra ulardan 
keladigan samarani oʻsishiga umid qilish mumkin. Dunyo miqyosida inson kapitaliga yoʻnaltirilgan investisi-
yalarning innovasiyalar bilan bogʻliqligini aniqlashda foydalaniladigan indekslardan biri “Global innovasion 
indeks”dir.  Global Innovasion Indeks (GII) Kornell universiteti, INSEAD va Birlashgan Millatlar Tashkilotining 
ixtisoslashgan agentligi boʻlgan Butunjahon intellektual mulk tashkiloti (BIMT) tomonidan nashr etiladi. GII ikkita 
subindeksdan iborat boʻlib, biri innovasiya uchun xarajatlar, ikkinchisi innovasiya natijalarini oʻzida jamlaydi. 
Bunda inson kapitali innovasiyalarni rivojlantiruvchi resurs sifatida ham, inson bilimining va harakatining sama-
ralari esa innovasiyadan olinadigan natijalarda ham hisobga olinadi. 

Shunday qilib, yakuniy indeksda xarajat va natijalar oʻrtasidagi oʻzaro nisbat kelib chiqadi, bu oʻz navbatida 
u yoki bu mamlakatda innovasiyalarning, shu jumladan inson kapitalining rivojlanishiga sarflangan xara-
jatlarning samarasini ob’ektiv baholash imkonini beradi.

1-jadval. Global Innovasion Indeksda Oʻzbekistonning oʻrni.

№ Koʻrsatkichlar 2021-yil 2022-yil Reytingdagi 
oʻzgarish

Umumiy 86 82 +4
1. Innovasiya uchun xarajatlar 75 68 +7
1.1 Institusional rivojlanish 94 63 +31
1.2 Inson kapitali va izlanishlar 72 65 +7

1.3 Infratuzilma 72 74 -2
1.4 Bozor murakkabligi 24 60 -36
1.5 Biznesning rivojlanish darajasi 123 74 +49
2 Innovasiya natijalari 100 91 +9
2.1 Bilim va texnologiya natijalari 77 80 -3
2.2 Ijodiy natijalar 113 102 +11

GII 2022 hisoboti “Innovasion rivojlanish kelajagi” mavzusiga bagʻishlangan. Mazkur indeksni tuzuv
chilarning fikriga koʻra, bu pandemiya, mehnat unumdorligi oʻsishining pasayishi va boshqa muammolar sha-
roitida sohadagi holat haqida istiqbolni taqdim etdi.

Agar 2021-yilda Oʻzbekiston 132 davlat orasida 86-oʻrinni egallagan boʻlsa, 2022-yilda 82-oʻringa koʻtarildi. 
Mazkur indeksda Markaziy va Janubiy Osiyo mamlakatlari orasida respublikamiz Hindiston va Erondan keyingi 
uchinchi oʻrinni band etdi. Pokiston va Indoneziya bilan bir qatorda Oʻzbekiston ham “innovasiyalarga erisha-
yotgan mamlakatlar” qatoriga kirdi. 

Ayniqsa, yuqori koʻrsatkichlar institusional rivojlanish (63-oʻrin) hamda inson kapitali va izlanishlar  
(65-oʻrin) sohasida qayd etildi. Bozorning rivojlanish darajasi (bozorning murakkabligi) ham qayd etilgan – 
bu erda Oʻzbekiston 60-oʻrinni egalladi. Umuman olganda, innovasion xarajatlar subindeksida Oʻzbekiston  
7 pogʻonaga koʻtarilib, 68-oʻrinni band etdi. Bundan ham katta oʻsish koʻrsatkichlar innovasiya natijalari sub-
indeksida qayd etildi, ya’ni 9 pogʻona koʻtarilib, 91-oʻrinni egalladi. Bu subindeksda ilmiy natijalar, ya’ni bilim va 
texnologiya natijalari yoʻnalishi ajralib turadi (80-oʻrin).

Shu bilan birga, innovasion faoliyat samaradorligi oʻrtacha darajadan pastligicha qolmoqda. Ijodkorlik boʻ
yicha Oʻzbekiston 102-oʻrinni egalladi. 

Mazkur indeks tahlilidan shu holat ayon boʻlmoqdaki, mamlakatimizda innovasiyalarning, shu jumladan 
inson kapitalining rivojlanishiga sarflangan xarajatlarning samarasi, ya’ni inson bilimi va harakati natijalari 
hozircha oʻrtacha darajadan past boʻlmoqda. Lekin umid qilamizki, innovasiyalarga, shu jumladan inson kapi-
taliga qilingan investisiyalar albatta oʻzini oqlaydi. Kelgusi yillarda ilmiy va ijodiy natijadorlikda ham sezilarli 
oʻsish koʻrsatkichlari qayd etiladi.

X U L O S A  V A  T A K L I F L A R
Mamlakat iqtisodiy taraqqiyotida inson kapitaliga yoʻnaltirilgan investisiyalarning ahamiyati boʻyicha bir 

qator xulosa va tavsiyalar shakllantirildi. Ular quyidagilardan iborat: Inson kapitaliga kiritilgan investisiyalar 
samarasi uning daromad darajasida, martabasining oʻsishida hamda mehnat bozoridagi unga boʻlgan talabda 
koʻrinadi.  Bu yoʻnalishdagi investisiyalar samarasining oʻsishi milliy daromadning oʻsishiga, aholining farovon 
turmush kechirishiga va pirovardida mamlakatning iqtisodiy taraqqiyotiga oʻz ta’sirini oʻtkazadi.  Inson kapitaliga 
investisiyalar barqaror iqtisodiy oʻsish, ijtimoiy taraqqiyot va individual farovonlik uchun hal qiluvchi ahamiyatga 
ega.  Shaxslarning qadr-qimmatini tan olish va ularning rivojlanishiga faol sarmoya kiritish orqali jamiyatlar 
yanada farovon va adolatli kelajak yaratishi mumkin.

